Avgerð frá Skatta- og avgjaldskærunevndini

Avgerð tikin: 15.09.2004

Mál nr.: 04-01-21-21 

Lóg: Skattalógin § 74, § 135 

Renturokning av B-skatti

Samandráttur:

Kærarin hevði í 2001 og 2002 goldið B-skattin í januar mánaða árið eftir inntøkuárið og var bæði árini sloppin undan renturokning. Men tá hann rindar B-skattin fyri 2003 í januar mánaða 2004, verða rentur roknaðar. Avgerðin staðfest.

Avgerð

Málslýsing:

Toll- og Skattstova Føroya hevur tann 3. februar og 16. apríl 2004 boðað kæraranum frá, at mótrokningar verða framdar í mvg-útgjaldi fyri morarentu og B-skatt. Tilsamans er talan um mótrokningar á kr. 28.453,46.

Kærarin:

Upplýst er, at kærarin byrjaði virksemi í september 2000. Í hesum sambandi ráðførdi hann seg við ráðgevingarvirki um skatt. Hann fekk at vita, at hann kundi gjalda skattin fyri hvørt skattaár í seinasta lagi 31. januar árið eftir fyri at sleppa undan rentum. Hetta hevur hann gjørt síðani uttan trupulleikar.

Kærarin hevði negativt mvg 2., 3. og 4. ársfjórðing 2003. Hetta er útgoldið uttan nakra viðmerking, seinasta útgjald á kr. 4.102 var 16. oktober 2003. Fyri 4. ársfjórðing er upphæddin kr. 4.078 mótroknað morarentum, sum kærarin onki veit um. Hann var á Toll- og Skattstovu Føroya við roknskapinum fyri 2003 tann 23. januar 2004 og fekk skattin útroknaðan. Tá var onki nevnt um rentur, og onki stendur um rentur á útrokningini frá Toll- og Skattstovu Føroya. Skatturin fyri 2003, kr. 91.885,70 er fluttur til Toll- og Skattstovu Føroya tann 29. januar 2004.

Tá kærarin fekk brævið um mótrokning frá Toll- og Skattstovu Føroya, ringdi hann fyri at fáa at vita, hvat hetta var fyri nakað. Upplýst varð, at hann var settur til at gjalda kr. 9.000 um mánaðin, og at rentan var 1% um mánaðin. Soleiðis var samlaða rentan kr. 7.155,42. Hetta vil hann ikki góðtaka og kærir mótrokningina.

Við brævi frá 20. apríl 2004 fær kærarin fráboðan um, at mótroknað verður í mvg-útgjaldi fyri B-skatt og morarentu. Hesa avgerð kærir hann eisini og vísir á, at um hann ikki fær viðhald í mótrokningini, so kærir hann í øðrum lagi um, at renturokningin ikki er røtt.

Í viðmerking frá 31. mai 2004 vísir kærarin á, at orsøkin til, at hann hevur valt at gjalda skattin hjá sær, eftir at skattaárið er úti, er, at hann hevur fingið ta fatan, at hetta hevur verið vanlig praksis. Eftir hansara fatan hava skattamyndugleikarnir eisini góðtikið hesa praksis áður, um skatturin annars er goldin sum avtalað, eftir at skattaárið er liðugt.

Tá nýtt virki byrjar, kann vera trupult at meta um, hvussu inntøkan fer at síggja út. Verður mett ov høgt, verður tað torført at fáa virksemið at bera til, skal hann eisini klára gerandisdagin. Hann hevur tí valt at gjalda skattin, eftir at árið er liðugt. Hetta tí, at tá verður skatturin tann rætti, og tí at hann hevur skilt frá øðrum vinnurekandi, at hetta hevur verið góðtikið frá skattamyndugleikunum áður - eftir hansara vitan eisini uttan renturokning. At praksis nú er broytt, átti at havt við sær eina munandi meira nøktandi kunning frá myndugleikunum.

Hann hevði ikki havt nakað ímóti at goldið skattin mánaðarliga, um so var, at hann kundi Askattast, tí hetta hevði givið ein rættari skatt.

Út frá tí, at hann metir seg hava handlað í góðari trúgv, vil hann sleppa undan at gjalda rentuna, sum er áløgd B-skattinum. Hann heldur, at tá hann ikki hevur fingið nakra kunning um, at B-skatturin fór at verða renturoknaður, um hann ikki varð goldin mánaðarliga, so er tað ikki órímiligt, at hann sleppur undan gjaldinum hesaferð. Hóast hann nú hevur skilt, at tað stendur í skattalógini, so metir hann, at kunningin um hetta átti at verið munandi betri.

Toll- og Skattstova Føroya:

Víst verður á, at kærarin var fyribilsskrásettur til at gjalda kr. 9.173 um mánaðin í B-skatti fyri 2003. B-skattur fellur til gjaldingar hin 1. í hvørjum mánaði við gjaldsfreist til tann 20. í hvørjum mánaði, smb. § 74 í skattalógini.

B-skatturin varð ikki goldin til tíðina, og varð tí renturoknaður sambært § 135, stk. 1 í skattalógini. Tað er vanlig mannagongd at mótrokna til eftirstøðu. 

Í skrivi frá Toll- og Skattstovu Føroya frá 19. august 2004 verður víst á, at skipanin hjá Toll- og Skattstovu Føroya hevur verið soleiðis, at fyribilsskattur, sum ikki er goldin við ársenda, er blivin strikaður, tá árið er úti og er ikki renturoknaður, fyrr enn uppgerðin er farin ígjøgnum. Skattgjaldarin hevur tó kunnað goldið fyribilsskattin fram til endan av januar árið eftir og á tann hátt sloppið undan at gjalda rentur.

Henda mannagongd, sum ikki er í tráð við skattalógina, er broytt í inntøkuárinum 2003, soleiðis at fyribilsskattur fyri inntøkuárið 2003 varð renturoknaður og sendur til innheintingar sum onnur krøv.

Kærarin hevur fingið útskrivað fyribilsskattaskrá í januar 2003. Fyribilsskattaskráin vísir, hvussu hann stendur skrásettur, og hvønn fyribilsskatt hann skal gjalda. Eisini hevur hann fingið útskrivað girokort at gjalda fyribilsskatt eftir.

Í innheintingarskipanini fer eingin automatiskur rykkjari út, tá rentukrøv koma yvir, so tað fyrsta, sum kærarin hevur fingið at vita um rentuna er, tá rentan verður mótroknað í negativum mvg.

At enda ger Toll- og Skattstova Føroya vart við, at skipanin hjá Toll- og Skattstovu Føroya við ikki at renturokna fyribils B-skatt ikki skal skiljast sum ein praksis ella ein siðvenja, sum varð góðkend av Toll- og Skattstovu Føroya, men heldur sum ein sannroynd, B-skattgjaldarar sjálvir funnu út av og síðani innrættaðu síni viðurskifti eftir.

Avgerðin hjá Skatta- og avgjaldskærunevndini:

Sambært § 135 í skattalógini skal skattgjaldari, sum ikki hevur goldið skattin, áðrenn gjaldsfreistin er úti, gjalda rentu av tí skatti, sum hann skyldar. Rentan var fyri skattaárið 2003 ásett at verða 1% fyri hvønn byrjaðan mánaða frá gjalddegi.

Sambært § 74 í skattalógini fellur B-skattur til gjaldingar tann fyrsta í mánaðinum við gjaldsfreist til tann 20. í mánaðinum.

Sostatt fellur B-skattur til gjaldingar í 12 gjøldum, og ongin ivi er um, at tað sambært skattalógina er heimild til at renturokna ov seint goldnan B-skatt. Kærarin hevur eisini fingið at vita, hvat hann er skrásettur við og hevur fingið útskrivað girokort til gjaldan av skattinum.

Kærarin er fyribilsskrásettur til at gjalda kr. 9.173 um mánaðin í B-skatti. Rentukravið er kr. 7.155,42. Henda upphædd samsvarar við, at renta er roknað við einum prosenti fyri hvønn byrjaðan mánaða, sum ásett er í § 74 í skattalógini. Renturokningin er sostatt røtt.

Spurningurin er bert, um tann mannagongd, sum hevur verið, at tað hevur borið til at bíða við at gjalda B-skattin til seinast í januar mánaði árið eftir inntøkuárið, uttan at renturoknað er, kann hava givið kæraranum eina grundaða vón um, at hann eisini fyri árið 2003 sleppur undan at gjalda rentu, hóast hann ikki rindar skattin fyrr enn í januar mánaða 2004.

Toll- og Skattstova Føroya hevur upplýst, at talan er ikki um eina praksis, sum hevur verið góðkend av Toll- og Skattstovu Føroya, men heldur at talan er um eina sannroynd, sum skattgjaldararnir sjálvir hava funnið út av og síðani innrættað síni viðurskifti eftir. Talan er sostatt ikki um, at Toll- og skattstova Føroya alment hevur góðtikið ella fráboðað aðra mannagongd enn hana, sum er ásett í lógini. Møguligur passivitetur frá myndugleikanna síðu verður ikki mettur nóg mikið til at binda myndugleikan til eina mannagongd, sum er í andsøgn við greiða lógarheimild.

Kærarin hevur tann 23. januar 2004 verið á Toll- og Skattstovu Føroya við roknskapi sínum og hevur har fingið útroknað, hvønn skatt, hann skal gjalda, smb. simuleringskjali frá 23. januar 2004. Spurningurin er, um hetta skjalið er ein positiv útsøgn frá Toll- og Skattstovu Føroya, sum kann verða bindandi fyri myndugleikan.

Talan er um eina simulering, tvs. eina útrokning av skattinum út frá teimum upplýsingum, sum verða inntastaðir. Kærarin fær at vita, hvør skattur skal gjaldast, um inntøkan er, sum upplýst í roknskapinum. Talan er ikki um eina endaliga uppgerð, og hædd er t.d. ikki tikin fyri møguligum frádráttum. Toll- og Skattstova Føroya hevur eisini møguleika fyri at gera broytingar eftir at hava kannað roknskapin. Hetta skjalið verður tí ikki mett at verða ein slík aktiv útsøgn, sum kann binda skattamyndugleikan.

Nevndin metir tað tó verða óheppi, at kærarin ikki fekk nakað at vita um renturnar, tá hann lat roknskapin inn. Eisini tykist tað óheppi, at rykkjari við fráboðan um renturokning ikki verður sendur, tá B-skattur ikki er goldin sambært skráseting og útsendu girokortunum. 

Harafturat viðmerkti nevndin, at hon metir tað átaluvert, at Toll- og Skattstova Føroya ikki beinanvegin, “feilurin í skipanini” varð ásannaður, og skipanin varð broytt, alment hevur fráboðað broyttu mannagongdina.

Men tá lógarheimildin fyri rentukravinum er greið, og Toll- og Skattstova Føroya ikki á nakran hátt alment hevur góðtikið ella fráboðað aðra mannagongd, kann slík mannagongd ikki verða bindandi fyri myndugleikan.

Viðvíkjandi mótrokning skal viðmerkjast, at útgjald av negativum mvg og rentur av B-skatti og B-skattur øll eru peningakrøv, sum eru fallin til gjaldingar. Krøvini eru sínamillum krøv, og kærarin hevur fingið fráboðan um mótrokningina. Harafturat hevur kravið rættargildi, tvs. at tað til dømis ikki er fyrnað.

Framda mótrokningin av B-skatti og rentum av B-skatti í mvg-útgjaldi hjá kæraranum lýkur tískil treytirnar fyri mótrokning.

Sostatt avgjørdi Skatta- og avgjaldskærunevndin at staðfesta avgerðina hjá Toll- og Skattstovu Føroya.

